КОМИ РЕСПУБЛИКАСА ОЛАНПОДУВ ЁРД
Коми Республикаын Сыктывкарлӧн Вӧрзаводса ёрд инувлӧн мирӧвӧй ёрдысьлӧн запросъяс серти “Коми Республикаын канмусянь социальнӧй отсӧг сетӧм йылысь” Коми Республикаса Оланпас збыльмӧдан мераяс йылысь” Коми Республикаса Веськӧдлан котырлӧн 2004 во ӧшым тӧлысь 31 лунся 281 №-а Шуӧмӧн вынсьӧдӧм Семьяӧс либӧ ӧткӧн олысь гражданинӧс гӧля олысьӧн шуан, налы канмусянь социальнӧй отсӧг семьялы, ӧткӧн олысь гражданинлы, кодъяслӧн ӧти морт вылӧ шӧркодь чӧжӧсыс этшаджык быд морт вылӧ арталӧм гарантируйтӧм сьӧм чӧжӧсысь, пособиеӧн индан да мынтан пӧрадоклӧн да условиеяслӧн 15, 16, 17 пунктъяслысь (1 №-а содтӧд) оланподувлы лӧсялӧмсӧ прӧверитӧм йылысь делӧ серти Коми Республикаса Оланподув Ёрдлӧн шуӧм
Сыктывкар




     2019 вося сора тӧлысь 22 лун
Коми Республикаса Оланподув Ёрд, кӧні веськӧдлысьнас вӧлі В.В. Кретов, ёрдысьяснас Д.Н. Басманов, Н.В. Боковикова,
кӧні участвуйтісны Коми Республикаса Веськӧдлан котырӧс петкӧдлысьяс Е.А. Клименкова – Коми Республикаса Юралысьлӧн Канму-инӧда веськӧдланінын оланподув да социальнӧй оланпастэчас юкӧнса начальник, М.П. Дужан – Коми Республикаса сьӧм овмӧс министерстволӧн юридическӧй юкӧнӧн заведуйтысьӧс вежысь, Е.Ю. Шмидт – Коми Республикаса удж, уджӧн могмӧдан да социальнӧя доръян министерстволӧн олысьясӧс социальнӧя доръян юкӧнын оланпастэчас анализируйтан да сӧвмӧдан юкӧнса консультант,
Коми Республикаса Оланподувлӧн 96 статьяса коймӧд юкӧнӧ, “Коми Республикаса Оланподув Ёрд йылысь” Коми Республикаса Оланпасын                         3 статьялӧн медводдза юкӧнса 2 пунктӧ, 78, 79 да 80 статьяясӧ кутчысьӧмӧн,
видлаліс ёрдлӧн восьса заседание дырйи “Коми Республикаын канмусянь социальнӧй отсӧг сетӧм йылысь” Коми Республикаса Оланпас збыльмӧдан мераяс йылысь” Коми Республикаса Веськӧдлан котырлӧн 2004 во ӧшым тӧлысь 31 лунся 281 №-а Шуӧмӧн вынсьӧдӧм Семьяӧс либӧ ӧткӧн олысь гражданинӧс гӧля олысьӧн шуан, налы канмусянь социальнӧй отсӧг семьялы, ӧткӧн олысь гражданинлы, кодъяслӧн ӧти морт вылӧ шӧркодь чӧжӧсыс этшаджык быд морт вылӧ арталӧм гарантируйтӧм сьӧм чӧжӧсысь, пособиеӧн индан да мынтан пӧрадоклӧн да условиеяслӧн 15, 16, 17 пунктъяслысь (1 №-а содтӧд) оланподувлы лӧсялӧмсӧ прӧверитӧм йылысь делӧ.
Тайӧ делӧсӧ видлалан помкаӧн лоины Коми Республикаын Сыктывкарлӧн Вӧрзаводса ёрд инувлӧн мирӧвӧй ёрдысьлӧн запросъяс, а видлалан подулӧн – эрдӧдӧм гӧгӧрвотӧмлун сы серти, лӧсялӧны-ӧ Коми Республикаса Оланподувлы вензяна нормативнӧй положениеясыс.
Сы вӧсна, мый Коми Республикаын Сыктывкарлӧн Вӧрзаводса ёрд инувлӧн мирӧвӧй ёрдысьлӧн запросъясыс лӧсялӧны ӧти да сійӧ жӧ видлаланторлы, Коми Республикаса Оланподув Ёрд “Коми Республикаса Оланподув Ёрд йылысь” Коми Республикаса Оланпаслӧн 43 статьяӧ кутчысьӧмӧн ӧтувтіс тайӧ запросъяс серти делӧяссӧ ӧти производствоӧ.
Ёрдысь-докладчик Н.В. Боковиковалысь юӧртӧмсӧ, Коми Республикаса Веськӧдлан котырӧс петкӧдлысьяслысь висьтасьӧмсӧ кывзӧм бӧрын, сетӧм документъяс да мукӧд материал туялӧм бӧрын Коми Республикаса Оланподув Ёрд
ш у и с:
1. “Коми Республикаын челядя семьяяслы канмусянь гарантияяс йылысь” 2004 во вӧльгым тӧлысь 12 лунся 57-РЗ №-а Коми Республикаса Оланпаслӧн 2 статьяса медводдза юкӧнӧн семьяясын батьлы либӧ мамлы, кодъясӧс урчитӧм пӧрадокын шуӧма гӧля олысьясӧн, сетӧма кага вылӧ пособие босьтӧм вылӧ инӧд мындаын, мыйта урчитӧма тайӧ статьяӧн кага арлыдкӧд йитӧдын. Семьяӧс либӧ ӧткӧн олысь гражданинӧс гӧля олысьӧн шуан пӧрадоксӧ да условиеяссӧ индӧма “Коми Республикаын канмусянь социальнӧй отсӧг сетӧм йылысь” Коми Республикаса Оланпас збыльмӧдан мераяс йылысь” Коми Республикаса Веськӧдлан котырлӧн 2004 во ӧшым тӧлысь 31 лунся 281 №-а шуӧмын (1 №-а содтӧд) (водзӧ – Пӧрадок да условиеяс). Пӧрадоклӧн да условиеяслӧн 15, 16 пунктъяс урчитӧны сійӧ, мый гражданинлы быть колӧ юӧртны олысьясӧс социальнӧя доръян юкӧнын канму услуга сетан шӧринӧ, кӧні семьяӧс либӧ ӧткӧн олысь гражданинӧс шуӧма гӧля олысьӧн (водзӧ – шӧрин), семьяӧ пырысьяс лыдын, гражданинлӧн да (либӧ) сылӧн семьяӧ пырысьяслӧн чӧжӧс мындаын да сылӧн (сылӧн семьялӧн) киын кутан эмбурын вежсьӧмъяс йылысь, кутшӧмъяс вӧліны рӧштшӧт периодын, мыйяс йылысь гражданин эз тӧд документъяс сетан кадпас вылӧ, кык вежон чӧжӧн, кор гражданин тӧдмаліс татшӧм вежсьӧмъяс йылысь, да гражданинлы тӧлысь чӧжӧн быть колӧ сетны шӧринӧ документъяс сэк, кор лоисны вежсьӧмъяс семьяӧ пырысьяс лыдын, киын кутан эмбурын, гражданинлӧн да (либӧ) сылӧн семьяӧ пырысьяслӧн помасис муниципальнӧй юкӧнын, кӧні эм шӧрин либӧ канму да муниципальнӧй услугаяс сетан уна мога шӧрин (водзӧ – УМШ), овланін серти пасъян кадколастыс, кутшӧмъяс вӧліны Пӧрадоклӧн да условиеяслӧн 2 пунктын индӧм документъяссӧ сыӧн сетан тӧлыссянь семьяӧс либӧ ӧткӧн олысь гражданинӧс гӧля олысьӧн шуан кадколаст помасьтӧдз периодӧ. Пӧрадоклӧн да условиеяслӧн 17 пункт ладмӧдӧ гӧля олысь семья либӧ ӧткӧн олысь гражданин статус дугӧдан, семьяӧс гӧля олысьӧн либӧ ӧткӧн олысь гражданинӧс гӧля олысьӧн шуӧм йылысь помшуӧмсӧ дугӧдан юалӧмъяс, сы лыдын сэк, кор гражданин эз пӧрт олӧмӧ Пӧрадоклӧн да условиеяслӧн 15 да 16 пунктъясӧн урчитӧм кӧсйысьӧмъяссӧ (1 пунктувса “б” пунктув да 2 пунктувса “б” пунктув).
Коми Республикаын Сыктывкарлӧн Вӧрзаводса ёрд инувлӧн мирӧвӧй ёрдысьлӧн запросъясын пуктӧма Пӧрадоклӧн да условиеяслӧн 15, 16, 17 пунктъяслысь оланподувлы лӧсялӧмсӧ прӧверитӧм йылысь юалӧм, кутшӧмъясӧн ёрдлы колӧ вӧдитчыны “Сыктывкарса олысьясӧс социальнӧя доръян юкӧнын канму услугаяс сетан шӧрин” КР КСУ-лӧн И.В. Любельская да О.А. Рокина дорӧ челядь вылӧ быдтӧлысся пособиелысь кыдзи подулавтӧм озырмӧм унджык мынтӧм ӧтувъя мындаяссӧ перйӧм йылысь искӧвӧй заявлениеяс серти кык гражданскӧй делӧ видлалігӧн.
Запросъяслӧн сюрӧсысь да воӧм материалъясысь тыдалӧ, мый 2017 вося рака тӧлысь 21 лунӧ И.В. Любельская, кодлӧн иждивение вылын лоӧ ичӧт арлыда куим кага, шыӧдчис шӧринӧ гӧля олысь семья статус сетӧм йылысь заявлениеӧн быд кага вылӧ пособие индӧмӧн, кутшӧмӧс вӧлі могмӧдӧма. 2017 вося сора тӧлысь 04 лунӧ И.В. Любельскаяӧн нёльӧд кага чужтӧм вӧсна семьяӧ пырысьяслӧн лыдыс вежсис, мый йылысь тӧдмӧгъясыс воисны шӧринӧ сӧмын 2018 вося урасьӧм тӧлысь 28 лунӧ. Сы вӧсна, мый И.В. Любельская торкис Пӧрадоклӧн да условиеяслӧн 16 пунктӧн урчитӧм кывкутана могсӧ, мый серти тӧлысся кадколастӧ колӧ сетны шӧринӧ семьяӧ пырысьяс лыдын вежсьӧмъяс йылысь документъяс, истец примитіс 2017 вося моз тӧлысь 01 лунсянь кӧч тӧлысь 30 лунӧдз (тӧлысьлӧн медводдза лунсянь, мый мунӧ тӧлысь бӧрын, кор лоисны вежсьӧмъяс семьяӧ пырысьяс лыдын) гӧля олысь семья статус дугӧдӧм да кыдзи подулавтӧм озырмӧм быд кага вылӧ босьтӧм быдтӧлысся пособиесӧ перйӧм йылысь помшуӧм.
О.А. Рокиналы, кодлӧн иждивение вылын лоӧ ичӧт арлыда нёль кага, сыӧн сетӧм документъяс да заявление подув вылын 2017 вося сора тӧлысь 01 лунсянь ӧшым тӧлысь 31 лунӧдз период вылӧ сідзжӧ вӧлі сетӧма гӧля олысь семья статус быд кага вылӧ пособие мынтӧмӧн. 2017 вося йирым тӧлысь 05 лунӧ витӧд кага чужӧм вӧсна сылӧн семьяӧ пырысьяслӧн лыдыс вежсис. Семьяӧ пырысьяс лыдын вежсьӧмъяс лоӧмсянь тӧлысся кадколастӧ О.А. Рокина эз сет шӧринӧ тайӧ лоӧмтор йылысь юӧрсӧ да лӧсялана документъяссӧ. Индӧм тӧдмӧгъяс йылысь шӧрин тӧдмаліс 2018 вося ӧшым тӧлысьӧ, мый лоис подулӧн, медым 2017 вося вӧльгым тӧлысь 01 лунсянь вӧльгым тӧлысь 30 лунӧдз дугӧдны гӧля олысь семья статуссӧ да шыӧдчыны О.А. Рокиналысь индӧм тӧлысьясӧ быд кага вылӧ босьтӧм быдтӧлысся пособиесӧ перйӧм йылысь искӧн.
И.В. Любельскаялӧн да О.А. Рокиналӧн семьяясӧ быд пырысь вылӧ ӧти морт вылӧ ӧтувъя шӧркодь чӧжӧсыс, мыйлӧн мындаыс лоӧ подулӧн, медым шуны семьясӧ гӧля олысьӧн да индыны тайӧ пособиесӧ, наӧн нёльӧд да витӧд кага лӧсялӧмӧн чужтӧм вӧсна эз сод, а сӧмын чиніс.
Гӧля олысь семья статус дугӧдӧм вылӧ, мый вӧсна мырддьӧны кага вылӧ пособие босьтӧм вылӧ инӧдсӧ (Быд кага вылӧ, коді чужӧма, кодӧс босьтӧма пи (ныв) пыдди, тӧрасьӧм (тӧждысьӧм) улӧ, пособие индан да мынтан пӧрадоклӧн 16 пунктса 1 пунктув (4 №-а содтӧд), мый вынсьӧдӧма “Коми Республикаын челядя семьяяслы канмусянь гарантияяс йылысь” Коми Республикаса Оланпас збыльмӧдан мераяс йылысь” Коми Республикаса Веськӧдлан котырлӧн 2004 во ӧшым тӧлысь 31 лунся 282 №-а шуӧмӧн), кыкнан случайын лоис формальнӧй подув – семьяӧ пырысьяс лыдын вежсьӧмъяс йылысь тӧдмӧгъяссӧ абу ас кадӧ сетӧм, сы вӧсна мый тайӧ лоӧмторъясыс, шӧринлӧн видзӧдлас серти, Пӧрадокса да условиеясса 17 пунктлӧн диспозиция вӧсна лоӧны тырманаӧн кутшӧм-либӧ содтӧд стӧчмӧдӧмъястӧг.
Такӧд йитӧдын мирӧвӧй ёрдысь лыддьӧ, мый Пӧрадоклӧн да условиеяслӧн 15, 16, 17 пунктъяс торкӧны гӧля олысь гражданалысь социальнӧй отсӧг босьтан мераяс вылӧ инӧдъяссӧ, сувтӧны паныд Коми Республикаса Оланподувлӧн 11 да 40 статьяяслы сійӧ юкӧнын, кутшӧмын найӧ веськыда гӧгӧрвоӧдӧмын да инӧдӧн вӧдитчан практикаын вежӧртас серти сетӧны позянлун кага вылӧ пособие мынтӧмсӧ индысь органлы тырвыйӧ пӧрадокын, прӧверка нуӧдтӧг да став лоӧмтор урчиттӧг, дугӧдны водзджык сетӧм гӧля олысь семья статуссӧ да мырддьыны гражданинлысь оланпастэчасӧн урчитӧм социальнӧй мынтӧмъяссӧ сэк, кор сійӧ эз пӧрт олӧмӧ либӧ эз ас кадӧ пӧрт олӧмӧ Пӧрадоклӧн да условиеяслӧн 15 да 16 пунктъясӧн урчитӧм кӧсйысьӧмъяссӧ.
Коми Республикаса Оланподув Ёрд “Коми Республикаса Оланподув Ёрд йылысь” Коми Республикаса Оланпаслӧн 68 статьяса мӧд да коймӧд юкӧнъяс серти примитӧ шуӧмъяссӧ да кывкӧртӧдъяссӧ сӧмын шыӧдчӧмын индӧм видлалантор серти да актлӧн сӧмын сійӧ юкӧн серти, мыйлысь оланподувлы лӧсялӧмсӧ шыӧдчӧмын лыддьӧны гӧгӧрвотӧмӧн. Та дырйи Коми Республикаса Оланподув Ёрд примитӧ делӧ серти помшуӧмсӧ видлалан актлысь кыдзи веськыд вежӧртассӧ, сідзи и официальнӧй да мукӧд гӧгӧрвоӧдан актӧн либӧ инӧдӧн вӧдитчан артмӧм практикаын сылы сетан вежӧртассӧ донъялӧмӧн, а сідзжӧ инӧда акт системаын сылӧн ин вылӧ мыджсьӧмӧн.
Тайӧ жӧ Оланпаслӧн 3 статьяса мӧд да коймӧд юкӧнъяс серти Коми Республикаса Оланподув Ёрд решитӧ сӧмын инӧд серти юалӧмъяс, оланподув судопроизводство дырйи сійӧ кутчысьӧ збыль лоӧмторъяс урчитӧмысь да туялӧмысь став случайын, кор тайӧ пырӧ мукӧд ёрдлӧн либӧ мукӧд органлӧн компетенцияӧ.
Та вылӧ мыджсьӧмӧн, Коми Республикаса Оланподув Ёрдлӧн видлаланторйӧн лоӧны Семьяӧс либӧ ӧткӧн олысь гражданинӧс гӧля олысьӧн шуан, налы канмусянь социальнӧй отсӧг семьялы, ӧткӧн олысь гражданинлы, кодъяслӧн ӧти морт вылӧ шӧркодь чӧжӧсыс этшаджык быд морт вылӧ арталӧм гарантируйтӧм сьӧм чӧжӧсысь, пособиеӧн индан да мынтан пӧрадокса да условиеясса 15, 16, 17 пунктъяслӧн положениеяс (1 №-а содтӧд), мый вынсьӧдӧма “Коми Республикаын канмусянь социальнӧй отсӧг сетӧм йылысь” Коми Республикаса Оланпас збыльмӧдан мераяс йылысь” Коми Республикаса Веськӧдлан котырлӧн 2004 во ӧшым тӧлысь 31 лунся 281 №-а Шуӧмӧн гӧля олысь семья либӧ гӧля ӧткӧн олысь гражданин статус дугӧдан юкӧнын сэк, кор гражданин эз пӧрт олӧмӧ шӧринӧ либӧ УМШ-ӧ лоӧм вежсьӧмъяс йылысь документъяссӧ ас кадӧ сетӧм серти кӧсйысьӧмъяссӧ петкӧдласъясын, кутшӧмъясӧс лыддьӧдлӧма Пӧрадоклӧн да условиеяслӧн 15 да 16 пунктъясын, кутшӧмъясӧс тӧд вылӧ босьтӧны семьялысь ӧти морт вылӧ шӧркодь чӧжӧссӧ либӧ ӧткӧн олысь гражданинлысь чӧжӧссӧ индігӧн, а стӧчджыка кӧ, индӧм пунктъяслысь Коми Республикаса Оланподувлы лӧсялӧмсӧ прӧверитӧм, мый гарантируйтӧ мортлысь да гражданинлысь инӧдъяс да вӧля пыдди пуктӧмсӧ, збыльмӧдӧмсӧ да дорйӧмсӧ (4 статья) да гражданалысь социальнӧя могмӧдӧм да тыр-бура олӧм вылӧ инӧдсӧ (11, 40 статьяяс).
2. Россия Федерацияса Оланподув да Коми Республикаса Оланподув социальнӧй канмулӧн могъяс серти, кодлысь политикасӧ веськӧдӧма условиеяс лӧсьӧдӧм вылӧ, кутшӧмъяс могмӧдӧны мортлысь тыр-бура олӧмсӧ да ас вӧляысь сӧвмӧмсӧ, быдӧнлы гарантируйтӧны арлыд серти, висигӧн, вермытӧм вӧсна, вердысьӧс воштігӧн, челядьӧс быдтӧм-сӧвмӧдӧм могысь да оланпасӧн урчитӧм мукӧд случайын социальнӧя могмӧдӧмсӧ (Россия Федерацияса Оланподувлӧн 7 статьяса 1 юкӧн, 39 статьяса 1 юкӧн; Коми Республикаса Оланподувлӧн 11 статья, 40 статьяса 1 юкӧн). Россия Федерацияын сетӧны канмусянь отсӧг семьялы, мамлунлы, батьлунлы да челядьдырлы, урчитӧны канмусянь пособиеяс да социальнӧя доръян мукӧд гарантия; мамлун да челядьдыр, семьяӧс дорйӧ канму, челядьӧс быдтӧм-сӧвмӧдӧм могысь гарантируйтӧны социальнӧя могмӧдӧм (Россия Федерацияса Оланподувлӧн 7 статьяса 2 юкӧн, 38 статьяса 1 юкӧн, Коми Республикаса Оланподувлӧн 39 статьяса 1 юкӧн).
Россия Федерацияса Оланподувлӧн 72 статья серти (1 юкӧнса “ж” пункт) семьяӧс, мамлун, батьлун да челядьдыр дорйӧм, а сідзжӧ социальнӧя дорйӧм лоӧны Россия Федерациялӧн да сылӧн субъектъяслӧн ӧтвыв веськӧдланторйӧн (Коми Республикаса Оланподувлӧн 64 статьяса 1 юкӧнлӧн “ж” пункт). Ӧтвыв веськӧдланторъяс серти йӧзӧдӧны федеральнӧй оланпасъяс, мыйяс серти Коми Республика ачыс збыльмӧдӧ инӧд боксянь ладмӧдӧмсӧ (Коми Республикаса Оланподувлӧн 64 статьяса 2 юкӧн). Та дырйи Коми Республикаса Оланподувлӧн 65 статья серти Коми Республикаса оланпасъяс да мукӧд инӧда акт оз вермыны мунны паныд оланпасъяслы, кутшӧмъясӧс примитісны канму власьт федеральнӧй органъяс Россия Федерациялӧн уджмогъяс серти.
Гӧля олысь семьяяслы, гӧля ӧткӧн олысь гражданалы канмусянь социальнӧй отсӧг сетӧмын инӧда да котыртан подувъяссӧ индӧма “Канмусянь социальнӧй отсӧг йылысь” 1999 во сора тӧлысь 17 лунся 178‑ФЗ №-а Федеральнӧй оланпасын (водзӧ – Федеральнӧй оланпас), кӧні сы могысь, медым кутны гӧля олысь семьяяслысь, гӧля ӧткӧн олысь гражданалысь олан тшупӧдсӧ, кодъяслӧн ӧти морт вылӧ шӧркодь чӧжӧсыс этшаджык Россия Федерацияса субъектын урчитӧм овны судзсяна сьӧм мындаысь, урчитӧма канмусянь социальнӧй отсӧг сетан сикасъяс, кутшӧмъясӧс быть колӧ сетны Россия Федерация мутасын (3, 4, 12 статьяяс).
Федеральнӧй оланпаслӧн 5 статьяса медводдза юкӧн серти Россия Федерацияса субъектъяслӧн канму власьт органъяслӧн компетенцияӧ пырӧны инӧд боксянь ладмӧдан юалӧмъяс сійӧ юкӧнын, кӧні индӧны канмусянь социальнӧй отсӧглысь мындасӧ, сійӧс индан да мынтан условиеяссӧ да пӧрадоксӧ.
“Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь власьт органъяс котыртан ӧтувъя принципъяс йылысь” 1999 во йирым тӧлысь 06 лунся 184-ФЗ №-а Федеральнӧй оланпаслӧн 26.3 статьяса мӧд юкӧнлӧн 24 пунктув серти Россия Федерацияса субъектлӧн канму власьт органъяслӧн уджмогъясӧ пырӧ челядя семьяяслы социальнӧя отсалан юалӧмъяссӧ решитӧм. Татшӧм отсӧг сетан пиысь ӧтиӧн лоӧ Россия Федерацияса субъектъясӧн кага вылӧ пособие мынтӧмсӧ урчитӧм.
3. Федеральнӧй оланпастэчасӧн сетӧм уджмогъяс серти республикаса оланпас пыртысьӧн примитӧма “Коми Республикаын канмусянь социальнӧй отсӧг сетӧм йылысь” 2004 во вӧльгым тӧлысь 12 лунся 56-РЗ №-а Коми Республикаса Оланпас, кӧні индӧма гӧля олысь семьяяслы, гӧля ӧткӧн олысь гражданалы да Федеральнӧй оланпасӧн урчитӧм мукӧд категория гражданалы, кодъяс олӧны Коми Республикаын, канмусянь социальнӧй отсӧглысь мындасӧ, сійӧс индан да сетан условиеяссӧ да пӧрадоксӧ. Вайӧдӧм республикаса оланпаслӧн 2 статьяӧн, канмусянь отсӧг сетан сикасъяс лыддьӧгӧн мукӧдъяскӧд ӧттшӧтш урчитӧма “кага вылӧ пособие”, пособиеяс мында индӧм могысь тайӧ оланпаслӧн 3 статьяса медводдза юкӧнлӧн 3-6 пунктув ыстӧ “Коми Республикаын челядя семьяяслы канмусянь гарантияяс йылысь” 2004 во вӧльгым тӧлысь 12 лунся 57-РЗ №-а Коми Республикаса Оланпас дорӧ.
Вылынджык индӧм Коми Республикаса Оланпас збыльмӧдӧм могысь Коми Республикаса Оланподулӧн (91 статья) да 1999 во сора тӧлысь 17 лунся 178-ФЗ №-а Федеральнӧй оланпасӧн (5 статья) урчитӧм уджмогъяс серти Коми Республикаса Веськӧдлан котырӧн примитӧма “Коми Республикаын канмусянь социальнӧй отсӧг сетӧм йылысь” Коми Республикаса Оланпас збыльмӧдан мераяс йылысь” 2004 во ӧшым тӧлысь 31 лунся 281 №-а Шуӧм, мыйӧн вынсьӧдӧма Семьяӧс либӧ ӧткӧн олысь гражданинӧс гӧля олысьӧн шуан пӧрадок да условиеяс, мыйкӧд вензьӧны. Видлалан Пӧрадоксӧ да условиеяссӧ примитӧма “Канмусянь социальнӧй отсӧг йылысь” 1999 во сора тӧлысь 17 лунся 178-ФЗ №-а Федеральнӧй оланпассӧ, “Россия Федерацияын овны судзсяна сьӧм йылысь” 1997 во йирым тӧлысь 24 лунся 134-ФЗ №-а Федеральнӧй оланпассӧ да “Семьялысь да ӧткӧн олысь гражданинлысь чӧжӧссӧ учётӧ босьтан да семьялысь ӧти морт вылӧ шӧркодь чӧжӧссӧ да ӧткӧн олысь гражданинлысь чӧжӧссӧ арталан пӧрадок йылысь, медым шуны найӧс гӧля олысьӧн да сетны налы канмусянь социальнӧй отсӧг” 2003 во косму тӧлысь 05 лунся 44-ФЗ №-а Федеральнӧй оланпассӧ тӧд вылӧ босьтӧмӧн, найӧ ладмӧдӧны семьяӧс либӧ ӧткӧн олысь гражданинӧс гӧля олысьӧн шуан, семьялы, ӧткӧн олысь гражданинлы канмусянь социальнӧй отсӧг пособиеӧн индан да мынтан юалӧмъяс.
Гӧля олысь семья либӧ ӧткӧн олысь гражданин статус дугӧдан юалӧмъяссӧ ладмӧдӧма Пӧрадоклӧн да условиеяслӧн 15, 16, 17 пунктъясӧн. 15 да 16 пунктъяс урчитӧны гражданинлысь кывкутана могсӧ индӧм кадколастъясӧ сетны шӧринӧ петкӧдласъясын вежсьӧмъяс йылысь юӧр да документъяс, кутшӧмъясӧс босьтӧны тӧд вылӧ семьяын ӧти морт вылӧ шӧркодь чӧжӧссӧ либӧ ӧткӧн олысь гражданинлысь чӧжӧссӧ индігӧн (семьяӧ пырысьяс лыдын, семьялӧн чӧжӧс мындаын да сылӧн (сылӧн семьялӧн) киын кутан эмбурын, гражданинлӧн да сылӧн семьяӧ пырысьяслӧн муниципальнӧй юкӧнын, кӧні эм шӧрин либӧ УМШ, овланін серти пасъян кадколаст помасьӧм йылысь), кутшӧмъяс тӧдчӧны гӧля олысь семья статуссӧ индӧм (эскӧдӧм) вылӧ.
Семьялӧн либӧ ӧткӧн олысь гражданинлӧн материальнӧй положениеыс вежсьӧ, мый вӧсна вермас вежсьыны и ӧти морт вылӧ шӧркодь чӧжӧсыс, мый вермас лоны Коми Республикаын урчитӧм овны судзсяна сьӧм мында либӧ вевтыртны сійӧс, мый вӧсна тайӧ семьяыс либӧ ӧткӧн олысь гражданиныс воштӧ гӧля олысь статуссӧ да социальнӧй отсӧг сетан подувъясыс вошӧны. Та вӧсна пыр колӧ стӧчмӧдны тӧдмӧгъяссӧ, да социальнӧй отсӧг босьтысьлы быть колӧ юӧртны аслас материальнӧй положениеын став вежсьӧм йылысь Пӧрадоклӧн да условиеяслӧн 15 да 16 пунктъясӧн урчитӧм кадколастъясӧ. Татшӧм мераясыс сетӧны позянлун тырвыйӧджык збыльмӧдны адресносьт принципсӧ, мый могмӧдӧ торъя гражданалы социальнӧй отсӧг сетӧмсӧ, кодъяслы сійӧ збыль колӧ урчитӧм муртӧсъяс серти. Вайӧдӧм мераясыс оз торкны оланподув принципсӧ – Коми Республикаын социальнӧя дорйӧм вылӧ ӧтувъя инӧдсӧ, сы вӧсна мый социальнӧй отсӧгсӧ босьтны став вермысьыслӧн, кутшӧмъясӧс индӧма оланпасын, эмӧсь ӧткодь инӧдъяс сійӧс босьтӧм вылӧ.
Сідзкӧ, индӧм пунктъяслӧн нормаясыс оз омӧльтны да оз торкны мортлысь да гражданинлысь оланподув инӧдъяссӧ, сы лыдын и мирӧвӧй ёрдысьлӧн запросъясын индӧм гражданкаяс И.В. Любельскаяӧс да О.А. Рокинаӧс социальнӧя дорйӧм вылӧ инӧдъяссӧ.
4. Пӧрадоклӧн да условиеяслӧн 17 пункт урчитӧ торъя случайяс, кор шӧрин примитӧ гӧля олысь семья либӧ ӧткӧн олысь гражданин статус дугӧдӧм да (либӧ) гӧля олысь семьяӧн либӧ гӧля ӧткӧн олысь гражданинӧн шуӧм йылысь помшуӧм дугӧдӧм йылысь помшуӧм, ӧтиӧн на пиысь лоӧ сійӧ, мый гражданин эз пӧрт олӧмӧ Пӧрадоклӧн да условиеяслӧн 15 да 16 пунктъясӧн урчитӧм кӧсйысьӧмъяссӧ сэк, кор тайӧ лоӧмторсӧ эрдӧдӧма семьяӧс гӧля олысьӧн шуан периодӧ (медводдза абзацлӧн 1 пунктувса “б” пунктув), да сэк, кор тайӧ лоӧмторъяссӧ эрдӧдӧма семьяӧс либӧ ӧткӧн олысь гражданинӧс гӧля олысьӧн шуан кадколаст помасьӧм бӧрын (1 абзацлӧн 2 пунктувса “б” пунктув).
17 пунктлысь нормасӧ медводз веськӧдӧма гражданаӧн социальнӧй отсӧг босьтӧм вылӧ инӧдӧн ковтӧг вӧдитчыны позьтӧмлун вылӧ, а сідзжӧ сьӧмкуд сьӧмсӧ колана ногӧн да бура видзӧм вылӧ. Тайӧ вежӧртасын сійӧс подулалӧма оланпастэчас боксянь.
Сэк кості, вайӧдӧм нормалӧн диспозицияыс эскӧдӧ сылысь императивносьтсӧ да сыӧн абу урчитӧма шӧринсянь некутшӧм мӧд помшуӧм, гӧля олысь семья либӧ гӧля ӧткӧн олысь гражданин статуссӧ дугӧдӧм либӧ гӧля олысь семьяӧн либӧ гӧля ӧткӧн олысь гражданинӧн шуӧм йылысь помшуӧмсӧ дугӧдӧм йылысь помшуӧм примитӧм серти кывкутана мог кындзи, сэк, кор найӧ торкисны Пӧрадоклӧн да условиеяслӧн 15 да 16 пунктъясӧн урчитӧм кӧсйысьӧмъяссӧ. Сэк жӧ лоӧмторъясыс да помкаясыс, кутшӧмъяс серти гражданин эз пӧрт олӧм тайӧ кӧсйысьӧмъяссӧ, вермасны лоны уна пӧлӧсӧн, сы лыдын и пыдди пуктанаӧн, шуам, висьӧм, вермытӧмлун либӧ семьяӧ нуждайтчысь ичӧт арлыда пырысьясӧс видзны коланлун вӧсна, кутшӧмъяс веськыда эз сетны позянлун ас кадӧ юӧртны шӧринӧ колана тӧдмӧгъяс йылысь. Шӧринлӧн сідзжӧ абу позянлун артавны, кыдзи тӧдчӧ сійӧ, мый гражданин эз пӧрт олӧмӧ вайӧдӧм кӧсйысьӧмъяссӧ, социальнӧй отсӧг босьтӧм вылӧ гражданинлӧн инӧд вылӧ. Мирӧвӧй ёрдысьлӧн запросъясысь тыдалӧ, мый гражданскӧй делӧяс серти, кутшӧмъяс лоӧны сылӧн производствоын, ӧтветчикъяслӧн семьяӧ быд пырысь вылӧ ӧти морт вылӧ ӧтувъя шӧркодь чӧжӧсыс наӧн нёльӧд да витӧд кага лӧсялӧмӧн чужтӧм вӧсна эз сод, а сӧмын чиніс, налӧн семьяясыс важ моз веськалісны галя олысьяс статус улӧ да вермисны босьтны социальнӧй отсӧгсӧ, кутшӧмӧс воштісны формальнӧй подувъяс серти.
Сійӧ, мый шӧринлӧн абу позянлун примитны гӧля олысь семья либӧ ӧткӧн олысь гражданин статус дугӧдӧм йылысь, семьяӧс гӧля олысьӧн либӧ ӧткӧн олысь гражданинӧс гӧля олысьӧн шуӧм йылысь помшуӧм дугӧдӧм йылысь помшуӧмсӧ, сэтшӧм лоӧмторъяскӧд да помкаяскӧд йитӧдын, мыйла гражданин эз пӧрт олӧмӧ Пӧрадоклӧн да условиеяслӧн 15 да 16 пунктъясӧн урчитӧм кӧсйысьӧмъяссӧ, торкӧ гражданалысь инӧдъяссӧ сійӧ юкӧнын, кутшӧмын олысьясӧс социальнӧя доръян органъяс збыль лоӧмторъяс урчиттӧг мырддьӧны гражданалысь, сы лыдын тыр арлыдтӧм челядьлысь, социальнӧй отсӧг босьтӧм вылӧ инӧдсӧ сэк, кор Пӧрадоклӧн да условиеяслӧн 15 да 16 пунктъяссӧ торкӧмыс вӧлі пыдди пуктана помкаяс вӧсна да петкӧдласъясын вежсьӧмъясыс, кутшӧмъяс йылысь тӧдмӧгъяссӧ эз ас кадӧ сетны шӧринӧ, эз тӧдчыны статус вылӧ, да семья либӧ ӧткӧн олысь гражданин колисны гӧля олысьясӧн. Тайӧ мунӧ паныд и юридическӧя кывкутан став инӧд принциплы.
5. Пӧрадоклӧн да условиеяслӧн 15, 16 пунктъясӧн урчитӧм кӧсйысьӧмъяссӧ олӧмӧ пӧрттӧм вӧсна гӧля олысь семья либӧ ӧткӧн олысь гражданин статуссӧ дугӧдӧмлы, семьяӧс гӧля олысьӧн либӧ ӧткӧн олысь гражданинӧс гӧля олысьӧн шуӧм йылысь помшуӧмсӧ дугӧдӧмлы кыдзи тӧдчана мералы колӧ лӧсявны оланподулӧн доръян донаторъяслы да инӧдъяслы да лоны накӧд ӧткодьӧн. Та вӧсна сійӧн оз позь вӧдитчыны сӧмын формальнӧй подув серти быть колана пӧрадокын вӧчӧм торкалӧмъяслысь помкаяссӧ да на бӧрын артмӧм колясъяссӧ тӧд вылӧ босьттӧг.
“Канмусянь социальнӧй отсӧг йылысь” 1999 во сора тӧлысь 17 лунся 178-ФЗ №-а Федеральнӧй оланпаслӧн 10 статья сетӧ социальнӧя доръян органлы инӧд мырддьыны гражданинлысь канмусянь социальнӧй отсӧг босьтӧм вылӧ инӧдсӧ сэк, кор урчитӧма сійӧс, мый шыӧдчысьӧн сетӧм семьяӧ пырысьяс, чӧжӧс да сылӧн (сылӧн семьялӧн) киын кутан эмбур йылысь тӧдмӧгъясыс абу стӧчӧсь, да сэк, кор индӧм тӧдмӧгъяслӧн вежсьӧм йылысь юӧртӧма абу ас кадӧ (2 юкӧн).
Пӧрадоклысь да условиеяслысь видлалан 17 пунктсӧ анализируйтӧмыс эскӧдӧ сійӧс, мый федеральнӧй оланпас пыртысь, гражданаӧн вӧчӧм торъя торкалӧмъяс дырйи канмусянь социальнӧй отсӧг сетӧмсӧ дугӧдӧм вылӧ подув юалӧмъяс ладмӧдігӧн, сетіс социальнӧя доръян органлы инӧд мырддьыны гражданинлысь канмусянь социальнӧй отсӧг босьтӧм вылӧ инӧдсӧ торкалӧмлӧн лоӧмторъяс вылӧ мыджсьӧмӧн, сэк жӧ гражданаӧн татшӧм жӧ вӧчӧм торкалӧмъяс дырйи Коми Республикаса нормативнӧй актлӧн видлалан пункт серти социальнӧя доръян орган дугӧдӧ гӧля олысь семья либӧ ӧткӧн олысь гражданин статуссӧ да (либӧ) дугӧдӧ гӧля олысь семьяӧн либӧ гӧля ӧткӧн олысь гражданинӧн шуӧм йылысь помшуӧмсӧ, мый вӧсна торксьӧны гражданалӧн социальнӧй пособие босьтӧм вылӧ инӧдъясыс, кодъяс эз пӧртны олӧмӧ Пӧрадоклӧн да условиеяслӧн 15, 16 пунктъясӧн урчитӧм кӧсйысьӧмъяссӧ пыдди пуктана помкаяс вӧсна да кодъяс веськалӧны гӧля олысь статус улӧ.
Инӧд боксянь татшӧм ладмӧдӧмыс торкӧ канмусянь социальнӧй отсӧг сетӧмсӧ дугӧдан ӧтувъя правилӧяссӧ, лёкмӧдӧ гӧля олысь семьяяслысь, гӧля ӧткӧн олысь гражданалысь положениесӧ, кодъяс эз пӧртны олӧмӧ Пӧрадоклӧн да условиеяслӧн 15, 16 пунктъясӧн урчитӧм кӧсйысьӧмъяссӧ пыдди пуктана помкаяс вӧсна, мыйӧн торкӧны социальнӧй отсӧг босьтӧм вылӧ налысь инӧдъяссӧ.
Пӧрадоклӧн да условиеяслӧн вензяна 17 пунктӧн кывкутан мераяссӧ вынсьӧдӧмыс мыжсӧ да мукӧд лоӧмторсӧ тӧд вылӧ босьттӧгыс, кутшӧмъяс тӧдчӧны видзана интересъяс торкӧмлысь сямсӧ да тшупӧдсӧ донъялӧм вылӧ, мунӧ паныд веськыдлун да мортсямлун оланподув принципъяслы, сы вӧсна мый оз сет позянлун могмӧдны гражданинлӧн шӧр инӧдъяслысь да ӧтувъя интереслысь баланссӧ.
Гижӧм вылӧ мыджсьӧмӧн, Пӧрадоклӧн да условиеяслӧн 17 пунктса вензяна положениеясыс сійӧ юкӧнын, кутшӧмын найӧ веськыда гӧгӧрвоӧдӧмын да инӧдӧн вӧдитчан практикаын вежӧртас серти сетӧны позянлун социальнӧй пособие мынтӧмсӧ индысь органлы тырвыйӧ пӧрадокын, прӧверка нуӧдтӧг да став лоӧмтор урчиттӧг, дугӧдны водзджык сетӧм гӧля олысь семья статуссӧ да мырддьыны гражданинлысь оланпастэчасӧн урчитӧм социальнӧй мынтӧмъяссӧ сэк, кор сійӧ эз пӧрт олӧмӧ либӧ эз ас кадӧ пӧрт олӧмӧ Пӧрадоклӧн да условиеяслӧн 15 да 16 пунктъясӧн урчитӧм кӧсйысьӧмъяссӧ пыдди пуктана помкаяс вӧсна, торкӧны вылынджык индӧм категория йӧзлысь социальнӧй отсӧг вылӧ, инӧдсӧ, а, сідзкӧ, и тыр-бура олӧм вылӧ да та вӧсна оз лӧсявны Коми Республикаса Оланподувлы, сылӧн 4, 11, 16, 40 статьяяслы.
Гижӧм вылӧ подуласьӧмӧн, Коми Республикаса Оланподувлӧн 96 статьяса 3 юкӧнӧ, “Коми Республикаса Оланподув Ёрд йылысь” Коми Республикаса Оланпаслӧн 66, 68, 69, 80 да 81 статьяясӧ кутчысьӧмӧн, Коми Республикаса Оланподув Ёрд 
ш у и с:
1. Лыддьыны Семьяӧс либӧ ӧткӧн олысь гражданинӧс гӧля олысьӧн шуан, налы канмусянь социальнӧй отсӧг семьялы, ӧткӧн олысь гражданинлы, кодъяслӧн ӧти морт вылӧ шӧркодь чӧжӧсыс этшаджык быд морт вылӧ арталӧм гарантируйтӧм сьӧм чӧжӧсысь, пособиеӧн индан да мынтан пӧрадоклӧн да условиеяслӧн 15 да 16 пунктъяссӧ (1 №-а содтӧд), мый вынсьӧдӧма “Коми Республикаын канмусянь социальнӧй отсӧг сетӧм йылысь” Коми Республикаса Оланпас збыльмӧдан мераяс йылысь” Коми Республикаса Веськӧдлан котырлӧн 2004 во ӧшым тӧлысь 31 лунся 281 №-а Шуӧмӧн сійӧ юкӧнын, кӧні урчитӧны гражданинлысь кывкутана мог индӧм кадколастъясӧ сетны шӧринӧ петкӧдласъясын вежсьӧмъяс йылысь юӧр да документъяс, кутшӧмъясӧс босьтӧны тӧд вылӧ семьяын ӧти морт вылӧ шӧркодь чӧжӧссӧ либӧ ӧткӧн олысь гражданинлысь чӧжӧссӧ индігӧн (семьяӧ пырысьяс лыдын, семьялӧн чӧжӧс мындаын да сылӧн (сылӧн семьялӧн) киын кутан эмбурын, гражданинлӧн да сылӧн семьяӧ пырысьяслӧн муниципальнӧй юкӧнын, кӧні эм шӧрин либӧ УМШ, овланін серти пасъян кадколаст помасьӧм йылысь), кутшӧмъяс тӧдчӧны гӧля олысь семья статус индӧм (эскӧдӧм) вылӧ, Коми Республикаса Оланподувлы лӧсяланаӧн сійӧ юкӧнын, кутшӧмын наӧн урчитӧм инӧд боксянь ладмӧдӧмсӧ примитӧма Коми Республикаса Веськӧдлан котырлӧн дискреционнӧй уджмогъяс серти да лӧсялӧ адресносьт принциплы, кутшӧмӧн вӧдитчӧны Коми Республикаын социальнӧй мынтӧмъяс збыльмӧдігӧн категориальнӧйкӧд ӧтув.
2. Лыддьыны Семьяӧс либӧ ӧткӧн олысь гражданинӧс гӧля олысьӧн шуан, налы канмусянь социальнӧй отсӧг семьялы, ӧткӧн олысь гражданинлы, кодъяслӧн ӧти морт вылӧ шӧркодь чӧжӧсыс этшаджык быд морт вылӧ арталӧм гарантируйтӧм сьӧм чӧжӧсысь, пособиеӧн индан да мынтан пӧрадоклӧн да условиеяслӧн 17 пунктса 1 пунктувлысь “б” пунктув да 17 пунктса 2 пунктувлысь “б” пунктув (1 №-а содтӧд), мый вынсьӧдӧма “Коми Республикаын канмусянь социальнӧй отсӧг сетӧм йылысь” Коми Республикаса Оланпас збыльмӧдан мераяс йылысь” Коми Республикаса Веськӧдлан котырлӧн 2004 во ӧшым тӧлысь 31 лунся 281 №-а Шуӧмӧн, Коми Республикаса Оланподувлы, сылӧн 4, 11, 16, 40 статьяяслы лӧсявтӧмӧн сійӧ юкӧнын, кутшӧмын найӧ веськыда гӧгӧрвоӧдӧмын да инӧдӧн вӧдитчан практикаын вежӧртас серти сетӧны позянлун лӧсялана пособиеяс мынтӧмсӧ индысь органлы тырвыйӧ пӧрадокын, прӧверкаяс нуӧдтӧг да збыль лоӧмторъяс урчиттӧг, дугӧдны водзджык сетӧм гӧля олысь семья статуссӧ да мырддьыны гражданалысь, кодъяс эз пӧртны олӧмӧ Пӧрадоклӧн да условиеяслӧн 15 да 16 пунктъясӧн урчитӧм кӧсйысьӧмъяссӧ пыдди пуктана помкаяс вӧсна да веськалӧны гӧля олысь статус улӧ, социальнӧй отсӧгсӧ.
3. “Коми Республикаса Оланподув Ёрд йылысь” Коми Республикаса Оланпаслӧн 73 статья серти тайӧ Шуӧмыс лоӧ медбӧръяӧн, сійӧс оз позь обжалуйтны, дзик пыр вынсялӧ сійӧс йӧзӧдӧм бӧрын, уджалӧ веськыда да сійӧс оз эскӧдны мукӧд орган да чина йӧз.
4. “Коми Республикаса Оланподув Ёрд йылысь” Коми Республикаса Оланпаслӧн 72 статья серти тайӧ Шуӧмсӧ дзик пыр колӧ официальнӧя публикуйтны “Коми Республикаса канму власьт органъяслӧн индöд-тшöктöмъяс” журналын да меститны “Ӧтуввез” юӧртан да коммуникация везйын Коми Республикалӧн официальнӧй сайтын “Коми Республикаса канму власьт органъясӧн примитӧм инӧда актъяс, мукӧд официальнӧй юӧр лыддьӧг” сетевӧй изданиеын (http://law.rkomi.ru).
Коми Республикаса Оланподув Ёрд
